
ᐊᖏᖃᑎᒌᓐᖏᒍᑕᐅᔪᒥᒃ ᐋᖅᑭᒋᐊᕈᑎᒃᓴᖅ ᓄᓇᕗᑦ ᑐᓐᖓᕕᒃᑯᑦ ᑐᒃᓯᕌᕆᓯᒪᔭᖏᑦ ᕿᒥᕐᕈᓇᒃᑕᐅᖁᓪᓗᒋᑦ 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᓱᒪᓕᐊᕆᓚᐅᖅᑕᖏᓐᓂᒃ 2010-ᒥ ᐱᔾᔪᑎᒋᓪᓗᒋᑦ ᕿᓚᓗᒐᐃᑦ 
 

ᐅᓇ ᓇᓗᓇᐃᖅᓯᓂᐅᕗᖅ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐱᓕᕆᖃᑎᒌᒃᓯᒪᓂᖏᓐᓂᒃ ᐊᒻᒪ 

ᐊᖏᖃᑎᒌᒃᓯᒪᓂᖏᓐᓂᒃ ᑐᑭᖃᑦᑎᐊᖅᑐᒥᒃ ᐋᔩᖃᑎᒌᖃᑦᑕᕈᒪᓪᓗᑎᒃ ᒐᕙᒪᒃᑯᑦ ᐃᓄᖕᓂᒃ ᑕᒪᒃᑯᓂᖓ 

ᐊᑦᑐᐃᓂᖃᕐᓂᐅᓴᔪᓂᒃ ᐃᓄᐃᑦ ᐱᔪᓐᓇᐅᑎᑖᕆᓯᒪᔭᖏᓐᓂᒃ ᒪᓕᒡᓗᒍ ᓄᓇᑖᕈᑎᐅᑉ ᐃᓗᐊᓃᑦᑐᑦ 

ᐊᖏᖃᑎᒌᒍᑕᐅᓯᒪᔪᑦ. ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐊᖏᖃᑎᒌᒃᓯᒪᕗᑦ 

ᑐᓴᐅᒪᖃᑦᑕᐅᑎᓂᖏᓐᓂᒃ ᐊᒻᒪ ᐱᓕᕆᖃᑎᒌᖕᓂᖏᓐᓂᒃ ᐋᖅᑭᒋᐊᖅᑎᑦᑎᔪᒪᓪᓗᑎᒃ ᐃᓱᒪᓕᐅᑐᐃᓐᓇᖃᑦᑕᖁᓇᒋᑦ 

ᐃᓄᖕᓂᒃ ᑐᓴᕆᐊᓚᐅᓐᖏᓪᓗᑎᒃ ᐃᓄᖕᓂᒃ ᐊᑦᑐᐃᓂᖃᕐᓂᐊᖅᑎᓪᓗᒋᑦ. ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ 

ᑐᓐᖓᕕᒃᑯᑦ ᐃᓕᓴᖅᓯᓯᒪᕗᑦ ᐱᒻᒪᕆᐅᓂᖏᓐᓂᒃ ᑲᔪᓯᐊᑦᑎᐊᕈᓐᓇᖅᑐᓂᒃ ᓂᐅᕐᕈᑎᖃᖃᑦᑕᕐᓂᕐᒥᒃ ᐆᒪᔪᓃᓐᖔᖅᓯᒪᔪᓂᒃ 

ᐃᓄᐃᑦ ᐃᓕᖅᑯᓯᖏᓐᓄᑦ, ᓄᓇᖅᑲᑎᒌᖏᓐᓄᑦ ᐊᒻᒪ ᑮᓇᐅᔭᓕᐅᕈᓐᓇᕐᓂᖏᓐᓄᑦ. ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ 

ᓄᓇᕗᑦ ᑐᓐᐊᕕᒃᑯᑦ ᐱᓕᕆᖃᑎᒌᖕᓂᐊᖅᐳᑦ ᑲᓇᑕᐅᑉ ᓯᓚᑖᓄᑦ ᓂᐅᕐᕈᑎᖃᕈᓐᓇᕐᓂᖅ ᐆᒪᔪᓃᓐᖔᖅᑐᓂᒃ 

ᐱᓕᕆᐊᖑᖁᓪᓗᒍ ᒪᓕᑦᑎᐊᕐᓗᓂ ᐆᒪᔪᓂᒃ ᓄᖑᓴᐃᑦᑕᐃᓕᒪᑎᑦᑎᓂᕐᒥᒃ. 
 

ᕿᓚᓗᒐᐃᑦ ᐊᓪᓚᓐᖑᐊᑦ ᐱᔾᔪᑎᒋᓪᓗᒋᑦ ᐃᓱᒪᓕᐅᖅᑕᐅᔭᕆᐊᓖᑦ ᓄᓇᕗᑦ ᑐᓐᖓᕕᒃᑯᓐᓄᑦ ᐊᒻᒪ ᐃᒪᕐᒥᐅᑕᓕᕆᔨᒃᑯᑦ 

ᑲᓇᑕᒥ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᓚᐅᓕᖅᑎᑦᑎᓂᐊᖅᐳᑦ ᐊᕙᑎᓕᕆᔨᒃᑯᓐᓂᒃ ᑲᓇᑕᒥ, ᐃᓄᐃᑦ ᑕᐱᕇᒃᑯᑦ 

ᑲᓇᑕᒥ, ᐊᒻᒪ ᓄᓇᕗᑦ ᑐᓐᖓᕕᒃᑯᓐᓂᒃ, ᒫᓐᓇᑦᑎᐊᖑᒋᐊᕐᓗᒍ, ᓯᓚᕐᔪᐊᒥᐅᓄᑦ ᐊᖏᖃᑎᒌᒍᑕᐅᓯᒪᔪᑦ 

ᓂᐅᕐᕈᑎᖃᖃᑦᑕᕐᓂᕐᒥᒃ ᐆᒪᔪᓂᒃ ᓄᖑᓐᓂᐅᓴᓕᖅᑐᓂᒃ ᑲᑎᒪᓂᖏᓐᓂᒃ ᐱᖃᑕᐅᔪᓐᓇᖁᓪᓗᒋᑦ ᒫᔾᔨ 16, 

2013-ᒥ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐱᖃᑕᐅᑎᑦᑏᓐᓇᕐᓂᐊᖅᐳᑦ ᓄᓇᕗᑦ ᑐᓐᖓᕕᒃᑯᓐᓂᒃ ᐊᒻᒪ ᐃᓄᖕᓂᒃ 

ᕿᒥᕐᕈᓇᖃᑦᑕᕐᓂᕐᒥᒃ ᐅᓂᒃᑳᓕᐊᖑᔪᓂᒃ ᖃᐅᔨᓴᖅᑎᓄᑦ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐱᓕᕆᖃᑎᒌᖕᓂᐊᖅᐳᑦ ᐊᐅᓚᑦᑎᔾᔪᑎᒃᓴᓂᒃ 

ᐸᕐᓇᒍᑎᖃᕐᓂᕐᒧᑦ ᑲᑎᖃᑎᒌᖃᑦᑕᕐᓂᐊᖅᑐᓂᒃ ᕿᓚᓗᒐᐃᑦ ᐱᔾᔪᑎᒋᓪᓗᒋᑦ ᑲᒪᔨᐅᖃᑎᒌᓄᑦ ᔪᓚᐃ 2011-ᒥ 

ᐅᑯᐊ ᐋᖅᑭᒃᑕᐅᖁᓪᓗᒋᑦ: ᐱᓕᕆᐊᖑᓂᐊᖅᑐᑦ ᐊᒻᒪ ᑲᒪᒋᔭᐅᓂᐊᖅᑐᑦ ᑭᒃᑯᓐᓄᑦ ᑲᒪᔨᐅᖃᑎᒌᓂ 

ᕿᓚᓗᒐᓕᕆᓂᕐᒥᒃ ᐊᒻᒪ ᐱᖃᑕᐅᑦᑎᐊᕐᓂᖏᓐᓂᒃ ᐃᓄᐃᑦ ᐃᒪᕐᒥᐅᑕᓕᕆᓂᕐᒥᒃ, ᐱᖃᓯᐅᑎᓪᓗᒋᑦ 

ᖃᐅᔨᓴᕐᓂᐅᖃᑦᑕᖅᑐᑦ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ, ᐱᓕᕆᖃᑎᖃᓪᓗᑎᒃ ᑲᒪᔨᐅᖃᑎᒌᓂᒃ, 

ᓴᖅᑭᑦᑎᓇᓱᖕᓂᐊᖅᐳᑦ ᐃᓄᖕᓄᑦ ᐱᔭᐅᔪᓐᓇᖅᑐᓂᒃ (BNL) ᐊᓪᓚᓐᖑᐊᓂᒃ, ᐊᐃᕕᕐᓂᒃ ᐊᒻᒪ ᕿᓚᓗᒐᕐᓂᒃ 

ᒪᓕᒡᓗᒋᑦ ᓄᓇᑖᕈᑕᐅᓯᒪᔪᑦ ᐊᖏᖃᑎᒌᒍᑎᖏᓐᓂᒃ 5.6.25 ᐋᖅᑭᒃᓯᓚᐅᓐᖏᓐᓂᖏᓐᓂᒃ ᐆᒪᔪᖅᑕᐅᔪᓐᓇᖅᑐᑦ 

ᐊᒥᓲᓂᖏᓐᓂᒃ (TAH) ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ ᐃᓚᐅᓂᐊᖅᐳᑦ ᑲᒪᔨᐅᓂᕐᒧᑦ ᑲᑎᒪᖃᑎᑎᒌᖕᓂᕐᒥᒃ 

ᑲᒪᔨᐅᖃᑎᒌᓄᑦ ᐋᒡᒌᓯ 2011-ᒥ ᑕᐃᑲᓂ ᐱᓕᕆᖃᑕᐅᓛᕐᓗᑎᒃ, ᐊᓯᖏᓐᓂᒡᓗ, ᐅᑯᓂᖓ: 

ᑲᒪᔨᐅᖃᑎᒌᖕᓂᕐᒧᑦ ᐊᐅᓚᔾᔪᑎᒃᓴᓂᒃ ᓂᕈᐊᕐᕕᐅᓛᖅᑐᓂᒃ, ᐆᒪᔪᖅᑕᐅᔪᓐᓇᖅᑐᑦ ᐊᒥᓲᓂᖏᓐᓂᒃ 

ᓇᓗᓇᐃᖅᓯᓂᕐᒥᒃ, ᐆᒪᔪᕈᓐᓇᐅᑏᑦ ᐊᒡᒍᖅᑐᖅᑕᐅᓛᕐᓂᖏᓐᓂᒃ, ᑰᑕᒃᑰᓐᖏᑦᑐᖅ ᐊᒥᓲᓂᖏᓐᓂᒃ 

ᓇᓗᓇᐃᖅᓯᓂᖅ, ᐃᒪᕐᒥᐅᑕᓕᕆᓂᕐᒧᑦ ᐸᕐᓇᒍᑕᐅᓯᒪᔪᓂᒃ ᓂᕈᐊᕐᕕᐅᓛᖅᑐᓂᒃ ᐊᒻᒪ 

ᐋᔩᖃᑎᒌᒍᑕᐅᓂᐊᖅᑐᓂᒃ ᐸᕐᓇᒍᑎᓕᐅᕐᓂᖅ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ, ᐱᓕᕆᖃᑕᐅᓗᑎᒃ ᑲᒪᔨᐅᖃᑎᒌᓄᑦ, ᕿᒥᕐᕈᓇᓛᖅᐳᑦ 

ᒫᓐᓇ ᖃᐅᔨᓴᕐᓂᕐᒥ ᐃᓚᒃᑲᓐᓂᕆᐊᖃᕐᓂᖏᓐᓂᒃ ᐊᐅᓱᐃᑦᑑᑉ ᕿᑭᖅᑕᖓᑕ ᐃᑭᖓᓂ ᐊᓪᓚᓐᖑᐊᓂᒃ ᐊᒻᒪ 

ᓇᓗᓇᐃᖅᓯᖃᑎᒌᒡᓗᑎᒃ ᖃᓄᖅ ᑕᒪᒃᑯᐊ ᖃᐅᔨᓴᖅᑕᐅᒃᑲᓐᓂᕆᐊᓖᑦ ᐱᓕᕆᐊᖑᓂᐊᕐᒪᖔᑕ 

ᑭᖑᕙᐅᑎᓗᐊᓐᖏᓪᓗᓂ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ, ᐱᓕᕆᖃᑕᐅᓗᑎᒃ ᑲᒪᔨᐅᖃᑎᒌᓄᑦ, 

ᐱᓕᕆᖃᑎᒌᖕᓂᐊᖅᐳᑦ ᐃᒪᕐᒥᐅᑕᓕᕆᓂᕐᒧᑦ ᐊᐅᓚᔾᔪᑎᒃᓴᓄᑦ ᐋᖅᑭᒃᓱᐃᔾᔪᑕᐅᓂᐊᖅᑐᓂᒃ ᐳᐃᔨᓕᕆᓂᕐᒧᑦ 

ᓄᓇᕗᒻᒥ. 



 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐊᒻᒪ ᓄᓇᕗᑦ ᑐᓐᖓᕕᒃᑯᑦ, ᐱᓕᕆᖃᑕᐅᓗᑎᒃ ᑲᒪᔨᐅᖃᑎᒌᓄᑦ, 

ᐅᖃᖃᑎᒌᖃᑦᑕᕐᓂᐊᖅᐳᑦ ᖃᓄᖅ ᐱᔭᐅᖃᑦᑕᕐᓂᐊᕐᒪᖔᑕ ᓂᐅᕐᕈᑕᐅᓯᒪᓐᖏᑦᑐᓂᒃ ᑑᒑᓂᒃ, ᖃᓄᕐᓗ ᑕᒪᓐᓇ 

ᐊᑦᑐᐃᓂᖃᕐᒪᖔᑦ ᐃᓄᖕᓂᒃ ᐊᒻᒪ ᖃᓄᖅ ᐊᑦᑐᐃᓂᕆᖃᑦᑕᖅᑕᖏᑦ ᑕᒪᒃᑯᐊ ᒥᑭᓪᓕᒋᐊᖅᑕᐅᓇᓱᒍᓐᓇᕐᒪᖔᑕ. 
 

- ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᓱᒪᒃᓴᖅᓯᐅᕐᓂᐊᖅᐳᑦ ᑭᖑᓂᐊᒍᑦ ᐊᑐᓕᖅᑎᑦᑎᓇᓱᖕᓂᕐᒥᒃ ᖃᐅᔨᓴᖅᑕᐅᓂᒃᑯᑦ 

ᓈᓴᐃᓂᐅᓯᒪᔪᓂᒃ ᐊᒻᒪ ᓄᑖᓐᖑᕆᐊᖅᑎᑦᑎᓂᕐᒥᒃ 2010-ᒥ ᐊᑦᑐᐃᓂᕐᓗᓐᖏᑦᑐᓂᒃ 

ᐃᓱᒪᒃᓴᖅᓯᐅᕈᑕᐅᓚᐅᖅᑐᓂᒃ ᐅᓂᒃᑳᖏᓐᓂᒃ 2010-ᒥ ᕿᑭᖅᑖᓘᑉ ᑐᓄᓂᕈᓯᐊᓂ ᖃᖓᑕᓲᒃᑯᑦ 

ᓈᓴᐃᓂᐅᓚᐅᖅᑐᓂᒃ ᕿᓚᓗᒐᕐᓂᒃ. 
 

- ᑖᒃᑯᐊ 2010-ᒥ ᐊᑦᑐᐃᓂᕐᓗᓐᖏᑦᑐᓂᒃ ᐃᓱᒪᒃᓴᖅᓯᐅᕈᑕᐅᓚᐅᖅᑐᓂᒃ ᐅᓂᒃᑳᖏᑦ ᕿᒥᕐᕈᓇᒃᑕᐅᑎᓪᓗᒋᑦ, 

ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᕿᒥᕐᕈᓇᑦᑎᐊᕐᓂᐊᖅᐳᑦ 2010-ᒥ ᕿᑭᖅᑖᓘᑉ ᑐᓄᓂᕈᓯᐊᓂ ᖃᖓᑕᓲᒃᑯᑦ 

ᓈᓴᐃᓂᐅᓚᐅᖅᑐᓂᒃ ᕿᓚᓗᒐᕐᓂᒃ ᐊᒻᒪ ᐃᓱᒫᓘᑕᐅᔪᓂᒃ ᓇᓗᓇᐃᖅᑕᐅᓚᐅᖅᑐᓂᒃ ᐃᓄᖕᓄᑦ 2010-ᒥ 

ᐊᑦᑐᐃᓂᕐᓗᓐᖏᑦᑐᓂᒃ ᐃᓱᒪᒃᓴᖅᓯᐅᕈᑕᐅᓚᐅᖅᑐᓂᒃ ᐅᓂᒃᑳᖏᓐᓂᒃ. ᐱᔭᕆᐊᖃᖅᑕᖏᑦ ᒪᓕᒡᓗᒋᑦ 

ᖃᐅᔨᒋᐊᒃᑲᓐᓂᕐᓂᕐᒥᑦ, ᐃᒪᕐᒥᐅᑕᓕᕆᔨᒃᑯᑦ ᐊᑦᑐᐃᓂᕐᓗᓐᖏᑦᑐᓂᒃ ᐃᓱᒪᒃᓴᖅᓯᐅᕐᓂᕐᒥᒃ ᐱᔾᔪᑎᒋᓪᓗᒋᑦ 

ᕿᓚᓗᒐᕋᓱᖕᓂᐅᕙᒃᑐᑦ ᐃᑉᐱᐊᕐᔪᖕᒥ, ᑲᖏᖅᑐᒑᐱᖕᒥ, ᕿᑭᖅᑕᕐᔪᐊᒥ, ᐸᓐᓂᖅᑑᒥ ᐊᒻᒪ ᐃᖃᓗᖕᓂ. 
 

ᑖᒃᑯᐊ ᖁᓛᓃᑦᑐᑦ ᐱᓪᓗᒋᑦ, ᓄᓇᕗᑦ ᑐᓐᖓᕕᒃᑯᑦ ᐊᖏᖃᑎᖃᖅᐳᑦ ᖁᔭᓈᖅᓯᓂᐊᕐᓗᑎᒃ ᐅᓐᓂᕈᑎᒋᓯᒪᔭᖏᓐᓂᒃ 

ᐃᖅᑲᖅᑐᐃᕕᒃᑯᑦ ᕿᒥᕐᕈᓇᒃᑎᑦᑎᓂᕐᒥᒃ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᐃᓱᒪᓕᐊᕆᓚᐅᖅᑕᖏᓐᓂᒃ 2010-ᒥ 

ᕿᓚᓗᒐᓕᕆᓂᕐᒧᑦ ᐊᒻᒪ ᑎᑎᖅᑲᒃᑯᑦ ᓇᓗᓇᐃᖅᓯᓂᐊᖅᐳᑦ ᖁᔭᓈᖅᓯᓂᖏᓐᓂᒃ ᒐᕙᒪᑐᖃᒃᑯᑦ ᐃᖅᑲᖅᑐᐃᕕᖏᓐᓄᑦ 

ᐱᓕᕆᐊᖑᔪᑦ T-13-11-ᒥᒃ. 
 
 

ᐊᑎᓕᐅᕈᑕᐅᔪᑦ ᐅᓪᓗᒥ 17-ᖓᓐᓂ ᔫᓂ 2011-ᒥ ᓄᓇᕗᑦ ᑐᓐᖓᕕᒃᑯᓐᓄᑦ ᑭᒡᒐᖅᑐᖅᑎᖓᓄᑦ 
 
 

ᑎᐅᕆ ᐊᐅᓪᓚ, ᐊᓪᓚᒡᕕᖕᒥ ᐊᖓᔪᖅᑳᖅ 
 
 
 

ᐊᑎᓕᐅᕈᑕᐅᔪᑦ ᐅᓪᓗᒥ 17-ᖓᓐᓂ ᔫᓂ 2011-ᒥ ᐃᒪᕐᒥᐅᑕᓕᕆᔨᒃᑯᑦ ᑲᓇᑕᒥ ᑭᒡᒐᖅᑐᖅᑎᖓᓄᑦ 
 
 

ᑭᓕᐊᕐ ᑖᓂᓱᕉ, ᒥᓂᔅᑕᐅᑉ ᑐᖏᓕᖓ 


